
Die doop is teken dat jy deel in God se beloftes!
Liturgie

Votum en groetseën

Ps.33:1,6,7 (bl. 157)

Geloofsbelydenis

Wet

Sb. 9-3:1,2  

Gebed

Ps. 91:1,6 (bl. 460)
Skriflesing en prediking

Bediening van doop

Ps. 105:1,5 (bl. 514)

Leerstellig H.K. So 8

Gebed

Liefdegawe

Ps. 146:1,6 (bl. 702) 

Seëngroet

Sing van AMEN

Skets

Teks: Jeremia 31:31-34  Lees ook Genesis 17:1-15
Die begrip verbond kan ook vertaal word met “ooreenkoms” of “kontrak.”  God gaan ŉ ooreenkoms met sy volk aan dat 1) Hy ŉ God sal wees vir sy volk, en 2) dat sy volk ŉ volk sal wees vir Hom.  Dit beteken dat 1) Hy sy volk sal lei en beskerm, maar 2) dat sy volk op haar beurt hom moet dien.

Die ou verbond

In die Ou Testament leer ons van die ou verbond.  Hierdie verbond is die verbond wat God met Abraham en sy nageslag opgerig het dat Hy hulle God sal wees. Die teken en seël (bevestiging) van hierdie kontrak was die besnydenis.

Die nuwe verbond

In die Nuwe Testament leer ons van die nuwe verbond waarvan Jeremia al vroeër gepraat het.  Hier rig God sy verbond op met almal wat in Jesus Christus glo: Hy sal hul God wees en hulle sy volk.  Die teken en seël (bevestiging) van hierdie kontrak is die doop.

Implikasie daarvan om die verbondsteken te dra

Jou doop is dus ŉ teken en seël (bevestiging) dat jy wat in God glo, deel is van die volk van die Here.  Jy is nie meer verlore nie.  Jy is gered.  Jy het ŉ God wat vir jou sorg!

Preek
(Lees eers Genesis 17:1-5 en daarna Jeremia 31:31-34)

Geliefdes in ons Here Jesus Christus
In die Bybel is daar sekere lyne wat soos ŉ goue draad van die begin tot die einde deurloop.  Een van die mees prominente van hierdie goue drade is vanoggend die onderwerp van ons preek.  Dit is daardie goue draad wat die “verbond” genoem word.
Ja, 
· in van die eerste gebeurtenisse wat in die Bybel beskryf is, tref ons al die verbondsgedagte aan.  God rig formeel ŉ verbond met Abraham in Genesis 17 op.  
· Maar ook in van die latere gebeure wat in die Bybel opgeteken is, tref ons die verbond aan.  Wanneer Jesus Christus die aand voor sy kruisiging die nagmaal instel, sê Hy wanneer Hy die beker neem:  “Hierdie beker is die nuwe verbond, beseël met my bloed, wat vir julle vergiet word.” 

Seker die duidelikste teken dat die verbondsgedagte een van die mees sentrale temas in die Bybel is, vind ons in die name van die twee groot dele waaruit die Bybel bestaan.  Die twee groot dele van die Bybel word die Ou- en Nuwe Testament genoem.  Die begrip “testament” is bloot ŉ Latynse vertaling van die begrip “verbond.”  Daarom dat ŉ mens kan ook praat van die twee groot dele in die Bybel: 
· die Ou Verbond – dit is die Ou Testament, 

· en die Nuwe verbond – dit is die Nuwe Testament...
Nou ontstaan die vraag:

Wat is die verbond, en watter implikasie het God se verbond vir ons lewens?
Geliefdes, verbond is bloot ŉ ander woord vir ŉ ooreenkoms of ŉ kontrak. 
Wat gebeur as twee mense of twee groepe ŉ ooreenkoms of ŉ kontrak met mekaar sluit? 

Om ek verduidelik ŉ ooreenkoms of kontrak deur iets uit die alledaagse leefwêreld te gebruik.
Gestel jy wil ŉ huis bou.  Jy en ŉ bouer gaan dan ŉ ooreenkoms of kontrak aan dat hy vir jou die huis sal bou.  Hierdie ooreenkoms of kontrak werk dan soos volg:

· Die bouer onderneem om fisies die huis te bou – hy doen die werk.

· Jy onderneem om die bouer te betaal – jy vergoed met ander woorde die bouer.

Let op, beide van julle neem verpligtinge op julle:

· Die bouer se verpligting is dat hy die huis moet bou.  Hy moet werk.

· Jou verpligting is dat jy jou sak moet skud. Jy moet die bouer betaal.  
Aan die ander kant het beide van julle voordele:

· Die bouer ontvang geld.

· Jy ontvang ŉ huis.

Gemeente, dit is presies wat ŉ ooreenkoms of kontrak is:

· Daar is twee partye betrokke.

· Beide neem verpligtinge op hulle skouers

· Beide ontvang voordele weens die ander party se verpligtinge.
God se verbond werk op presies dieselfde manier.  God se verbond is ŉ ooreenkoms wat Hy met gelowiges gesluit het:
· Hy neem sekere verantwoordelikhede op sy skouers.

· Gelowiges neem sekere verantwoordelikhede op hulle skouers.

· God ontvang sekere (kom ons noem dit) voordele uit hierdie ooreenkoms.

· Gelowiges ontvang sekere voordele uit hierdie ooreenkoms.

Hoe lyk hierdie verbond of ooreenkoms wat God met gelowiges gesluit het?

Geliefdes, hier moet ons nou mooi oplet.  Die Bybel praat van ŉ ou verbond en ŉ nuwe verbond.

Die ou verbond 
was daardie ooreenkoms wat die Here volgens Jeremia 31:32 met Israel gesluit het toe hulle uit Egipte getrek het.  Hiermee verwys die Here na dit wat daar by die berg Sinai gebeur het toe Hy sy wet en al sy voorskrifte vir die Israeliete gegee het.  Al daardie wette en voorskrifte wat ons in van die eerste boeke van die Bybel, die boeke Eksodus, Levitikus,  Numeri en Deuteronomium vind, is die wette en voorskrifte wat die Here op daardie tydstip aan sy volk gegee het.

Tog, Gemeente, om die ou verbond reg te kan verstaan, moet ons insien dat die Here 
by verskeie geleenthede sy verbond in die Ou Testament herbevestig het.   
Ook daar by Sinai is die verbond van die Here nie die eerste keer ingestel nie.  Sinai was maar net ŉ belangrike herbevestiging van God se verbond met sy volk.

Die eerste keer waar ons die Bybel van God se verbond lees, is in Genesis 15 en 17 in die geskiedenis van Abraham.  
· Abraham het uit ŉ heidense familie gekom.  Ons lees in die Bybel dat Abraham se pa en sy familie ander gode as die Here aanbid het.

· Toe Abraham al ŉ ou man was, op 75-jarige leeftyd, het die Here hom geroep om Hom gehoorsaam te wees en te trek na die land toe wat die Here vir hom sou aanwys.
· Abraham was gehoorsaam.  Toe Abraham 99-jaar oud was, het God formeel sy verbond met Abraham gesluit.

Kyk nou mooi hoe het hierdie verbond gelyk wat die Here met Abraham gesluit het.  Vir beide die Here en Abraham was daar verpligtings in hierdie verbond opgesluit:
· Die Here het vir Abraham gesê dat Hy sy God sal wees.  Die Here het hiermee vir Abraham gesê dat Hy vir hom ŉ land en ŉ groot nageslag sou gee.  As die God van Abraham sou die Here se verpligting wees dat hy na Abraham sou kyk en vir Abraham sou sorg.
· Op sy beurt moes Abraham en sy nageslag die volk van die Here wees. Hulle moes die Here dien, gehoorsaam en eer.

Vir beide die Here en Abraham was daar voordele in hierdie verbond opgesluit:

· Die Here sou ŉ volk hê wat Hom dien en eer.

· Abraham en sy nageslag sou ŉ God hê wat hulle beskerm en lei.

Eeue later het die Here hierdie verbond by Sinai herbevestig en toe ŉ hele stel wette en voorskrifte aan sy volk gegee.  Hierdie wette en voorskrifte sou sy eis wees van hoe hulle as sy volk moes optree, en hoe hulle Hom moes dien.
Geliefdes, wanneer ons deesdae ŉ formele ooreenkoms aangaan, wanneer ons ŉ kontrak opstel, moet daardie ooreenkoms of kontrak formeel onderteken word.  Beide partye sit hulle handtekening op die kontrak om formeel hulle instemming met die verpligtings en voordele te bevestig.
God se verbond het ook ŉ formele bevestiging gehad.  
God het vir Abraham beveel om hom en al die mans in sy familie te besny.  Omdat God nie net met Abraham sy verbond opgerig het nie, maar ook met sy hele nageslag, moes al die seuntjies wat gebore sou word, op die agtste dag besny word.  
Let op, ŉ seuntjie van agt dae het nie ŉ keuse om besny te word nie.  Hy word in die verbond gebore en God se beloftes geld ook vir hom.  Hierdie beloftes van die Here sou vir daardie seuntjie geld totdat daardie seuntjie dalk self sou besluit om ongehoorsaam aan die Here te wees.  Sou die seuntjie Here ongehoorsaam aan Hom (die Here) wees, sou die Here hom straf.
Broers en Susters, kom ons vat die ou verbond saam:

· Die oogmerk van die ou verbond was dat God ŉ God vir sy volk sou wees.  Sy volk sou weer die volk van die Here wees.
· Dit beteken dat die Here sy volk sou versorg, beskerm en lei.  Op haar beurt moes die volk die Here weer dien.

· Die teken of bevestiging van hierdie verbond, was die deurgaan van die besnydenis.
Waar kom ons teks, Jeremia 31:31-34 nou in die prentjie?
Geliefdes, onder die ou verbond (veral na die verbondsvernuwing by Sinai) het die Here baie voorskrifte op sy volk gelê.  Daar was voorskrifte oor wat die volk moes eet, hoe hulle moes aantrek, hoe hulle tempeldiens moes lyk, hoe en watter feeste hulle moes hou, en nog baie ander bepalings.
Nou weet ons dat ons as mense van nature sondig is. Dit is lekkerder om ons eie dinge te doen as om moeilike en swaar voorskrifte na te kom...  So was dit ook met die Israeliete.  Dit was makliker om ongehoorsaam aan die Here te wees as om hulle God se voorskrifte na te kom.  Sy volk het sy voorskrifte verbreek.
· Alhoewel die Here getrou was aan sy verbond, 
· alhoewel die Here ŉ God vir sy volk was, 
· alhoewel die Here sy volk gelei en beskerm het,

· was sy volk ontrou aan Hom.  
· Sy volk het ander gode begin dien. 
· Sy volk het nie sy voorskrifte nagekom nie.  
· Sy volk het haar kant van die verbond verbreek.
Daarom dat die Here sy volk moes straf.  In Jeremia se tyd het die Here sy volk gestraf deur hulle in ballingskap weg te voer uit hul land uit.  
· Hul land is vernietig.  
· Hulle het al hulle besittings verloor.  
· Dit het gelyk asof dit die einde van die pad was wat die Here met hulle sou loop...  ... 
tot Jeremia hierdie heerlike profesie van ons teksgedeelte ontvang het!
Ja, God se pad met sy ontroue volk het nie tot ŉ einde gekom nie.  Alhoewel die volk haar kant van die verbond verbreek het, 

sou die Here ŉ nuwe verbond met sy volk oprig.

Broers en Susters, let op die inhoud van hierdie nuwe verbond in vers 33 se laaste sin.  In hierdie nuwe verbond (so sê die Here) “sal Ek vir hulle ŉ God wees en hulle sal my volk wees.”
Inhoudelik is hierdie nuwe verbond presies dieselfde as die ou verbond:

· Die verpligting op God en die voordeel vir sy volk: Hy sal vir sy volk ŉ God wees.
· Vir verpligting op sy volk en die voordeel vir God:  sy volk sal vir Hom ŉ volk wees.

Tog, die terme en voorwaardes, die bepalings van hierdie verbond, sal nuut gemaak word.

Gemeente, uit die Nuwe Testament weet ons hoe het die Here hierdie verbond nuut gemaak.  
· God het sy seun Jesus Christus gestuur om die straf vir die sondes van sy volk te dra.  

· Daarby is die verpligtinge op sy volk verander.  Die hoofverpligting op die volk van die Here lê nie meer in die nakom van allerhande wette nie.  Die hoofverpligting op die lede van die volk van die Here lê in hul hartsgesindheid.
Hier sien ons die groot verskil tussen die ou en die nuwe verbond.  
· In die ou verbond was die klem op die doen van uiterlike dinge.  
· In die nuwe verbond lê die klem op die innerlike hartsgesindheid van die mens.  
· Nou is ons nie meer kinders van die Here omdat ons in die eerste plek al die regte dinge in diens van die Here doen nie.  
· Nou is ons kinders van die Here omdat ons in die eerste plek die regte hartsgesindheid teenoor die Here het.  

Dit beteken egter nou nie dat ons maar net kan doen wat ons wil nie.  Wanneer ons die regte hartsgesindheid teenoor die Here het, sal ons ook die voorskrifte van die Here nakom, uitvoer en doen!
Broers en Susters, vandag sien ons maar min van hierdie regte hartsgesindheid teenoor die Here in die wêreld rondom ons.  In vers 34 van Jeremia 31 sê dat Here dat daar ŉ dag sal kom dat almal die regte gesindheid teenoor die Here sal hê en sal doen wat God voorskryf sonder dat hulle daartoe aangesê word.  Hoe moet ons vers 34 verstaan?

Vers 34 verwys na daardie dag wanneer almal wat saam in die verbond van die Here deel, by die Here gaan wees en die stukkendheid en die gebrokenheid van hierdie wêreld reggemaak gaan wees.  Daardie dag gaan aanbreek wanneer ons Here Jesus Christus terugkom om ons vir ewig by Hom te neem... ...

Geliefdes, vroeër het ek gesê dat ŉ ooreenkoms of kontrak vandag formeel onderteken moet word.  In die ou verbond was 

die simboliese ondertekening van die verbond 

die besnydenis.  Die nuwe verbond het ook ŉ bekragtiging.  

· Net soos die nuwe verbond nuut is, is daar ŉ nuwe verbondsteken.  

· Maar net soos die nuwe verbond ŉ band met die ou verbond het, so het die nuwe verbondsteken ŉ verband met die ou verbondsteken.
Die ou verbondsteken was die besnydenis wat volwasse bekeerlinge en seuntjies van gelowiges op agt dae ondergaan het.  Tydens die operasie van die besnydenis het daar bloed gevloei.  Hierdie bloed was ŉ voorheenwysing na Iemand anders wie se bloed ook sou vloei om die straf vir ons sondes te dra.
Onthou julle dat ek aan die begin van hierdie preek gesê het dat Jesus met die instelling van die nagmaal na sy bloed verwys het met die woorde: “Hierdie beker is die nuwe verbond, beseël met my bloed, wat vir julle vergiet word.”
Nou is Christus se bloed vergiet!  Ons het nie meer ŉ besnydenis nodig wat vooruit wys na sy bloed nie.  Ons het nou ŉ teken nodig wat terugwys na die resultaat wat sy bloed vir ons bewerk het.

Daarom dat Christus die verbondsteken van die doop as die nuwe verbondsteken gegee het. Die water van die doop wys terug na die afwassing van ons sonde deur die bloed van Christus.

En Geliefdes, 

· soos Abraham as volwassene besny is, so doop ons vandag volwassenes wat tot geloof kom.  

· Maar soos die kinders van Abraham op agt dae besny is omdat hulle in die verbond gebore is, so doop ons vandag ons babatjies omdat hulle in die verbond gebore is.

Hiermee word ŉ verpligting op dopelinge gelê

· Volwasse dopelinge moet nou innerlik die Here liefhê en hul innerlike liefde vir die Here in hul uiterlike dade na vore laat kom.

· Babatjies wat in die verbond gebore en gedoop word, moet opgevoed word dat hulle die implikasies van die verbond kan verstaan en uitvoer.  Hul verbondsouers moet hulle met ander woorde leer om die Here lief te hê en te gehoorsaam.

Ter aansporing

Broers en Susters, wat is dus die waarde van jou doop vir jou?

· Of jy nou as volwassene tot bekering gekom het en gedoop is, 

· en of jy as babatjie in die verbond gebore en gedoop is,

jy dra die teken van die verbond van die Here.  Daarmee sê die Here dat Hy jou God is en vir jou sal sorg.  Hy sal jou lei en beskerm en dra.  

Weet dat God getrou aan al sy beloftes is.  Hy is getrou aan sy verbond.  Jy deel in die heerlikheid wat Hy vir jou bestem het.
Kom egter jou verpligtinge in die verbond na.  
· Besit die regte innerlike ingesteldheid op die Here.  
· Laat jou liefde vir die Here deursuur in alles wat jy uiterlik doen.  
· Laat jou innerlike ingesteldheid op God na vore kom in jou uiterlike optrede van elke dag.

AMEN

